
Nastavni predmet Tehnologija obrade i montaže podučava se u srednjim školama za stručno obrazovanje i 

obuku s ciljem sticanja znanja, praktičnih vještina i kompetencija potrebnih za rad na mašinskim sistemima. 

Ovaj nastavni predmet pripada području tehničkih nauka i tehnologija, s naglaskom na stručnu pripremu i 

praktičnu primjenu znanja iz oblasti montaže i obrade materijala. Temelji se na kombinaciji teorijskih 

predavanja, praktičnih radionica i rada na projektima. Fokus je na interaktivnom učenju, te učenju rješavanja 

problema i simulacije stvarnih radnih situacija. Učenici kroz praktične vježbe usvajaju znanja koja odmah mogu 

primijeniti u radnom okruženju, što osigurava njihovu pripremljenost za profesionalni život. 

Učenjem ovog nastavnog predmeta učenici se upoznaju s različitim postupcima obrade i montaže. Kroz 

nastavni proces razvijaju sposobnost prepoznavanja, odabira i primjene odgovarajućih tehnoloških postupaka 

u praktičnom radu istovremeno se pripremajući za kontinuirano usvajanje novih znanja. Učenici stiču vještine  

čitanja tehničkih crteža, klasifikacije metoda obrade materijala i montaže, te razumijevanja standarda kvaliteta 

i sigurnosti na radu. Na taj način razvijaju tehničke, praktične, radne i profesionalne vještine koje su ključne za 

stručno, sigurno i efikasno obavljanje poslova u njihovoj struci. 

Nastavni predmet Tehnologija obrade i montaže ima za cilj ostvarivanje planiranih odgojno-obrazovnih ishoda, 

pri čemu se posebna pažnja posvećuje razvoju tehničkih i tehnoloških sposobnosti, donošenju odluka, 

komunikacijskim vještinama u tehničkom okruženju, kao i jačanju poduzetničkog duha, kreativnosti i 

inovativnosti. Pored toga, fokus je na primjeni sigurnosnih standarda, korištenju savremenih tehnologija te 

razvoju svijesti o ekološkoj odgovornosti i održivosti.  

Svrha učenja i podučavanja nastavnog predmeta Tehnologija obrade i montaže ogleda se u promovisanju 

vrijednosti poput preciznosti, odgovornosti, tačnosti, sigurnosti, radnih navika, timskog rada, kreativnosti i 

ekološke svijesti. Ove vrijednosti značajno doprinose ostvarivanju vizije i svrhe odgoja i obrazovanja kroz razvoj 

stručnih i praktičnih vještina, čineći učenike kompetentnim, odgovornim i konkurentnim radnicima u 

mašinskoj industriji.  

Međupredmetna povezanost ostvaruje se s nastavnim predmetima: Matematika u struci, Tehnologija 

mašinskih i cijevnih instalacija, Poduzetništvo, Engleski jezik i Praktična nastava kroz tematske cjeline: 

prostorna geometrija, analitička matematika, tehnologija obrade materijala i montaže koji se koriste u izradi 

mašinskih i cijevnih instalacija, terminologija na engleskom jeziku vezana za tehnologiju obrade i montaže, te 

poduzetništvo kroz planiranje i organizaciju tehnoloških procesa. 

Savladavanjem tehnoloških procesa, učenici razvijaju sposobnosti rješavanja problema, kritičkog razmišljanja 

i prilagodljivosti promjenama na tržištu rada. Ovaj pristup ih priprema za izazove industrije, s posebnim 

naglaskom na održivost i zaštitu okoliša. 

 

 

 

 

 

 

PK1 – Opis predmeta 

U nastavi nastavnog predmeta Tehnologija obrade i montaže potrebno je težiti ostvarivanju sljedećih ciljeva: 

 Ovladavanje vještinama preciznog mjerenja, crtanja tehničkih crteža prema standardima, te primjene 

različitih tehnika spajanja i montaže materijala i mašinskih elemenata, uz razvoj praktičnih vještina i 

primjenu sigurnosnih standarda. 

 

 Razvijanje razumijevanja i primjene stručne terminologije i savremenih tehnologija u procesima 

obrade i montaže u mašinstvu, uz kritičku procjenu njihove efikasnosti i mogućnosti optimizacije.  

 

 Planiranje i organizacija tehnoloških procesa obrade materijala u skladu s principima održivog razvoja, 

uz podsticanje odgovornog djelovanja, cjeloživotnog učenja i inovacija u kontekstu mašinske 

industrije. 

   OBLAST B: Osiguranje kvalitete  

 

  

 

 

 

 

 

PK3 – Oblasna struktura predmetnog 
kurikuluma 

OBLAST A: Operativni poslovi 

Operativni poslovi u okviru nastavnog predmeta Tehnologija obrade i montaže obuhvataju ključne 

praktične aktivnosti koje učenici trebaju savladati kako bi stekli kompetencije za rad u mašinskoj industriji. 

Učenici se kroz nastavni proces upoznaju s osnovnim postupcima ručne i mašinske obrade, uključujući 

obradu s odvajanjem i bez odvajanja čestica. Usvajaju se pojmovi o geometriji alata, nastanku strugotine, 

toplotnim efektima pri rezanju, procesima hlađenja i režimima rada. Učenici stiču znanja o materijalima, 

priboru, opremi, uređajima i zaštitnim sredstvima potrebnim za montažu i održavanje instalacija 

termotehničkih sistema u stambenim, poslovnim i industrijskim objektima. Poseban fokus stavlja se na 

razumijevanje rada mašina, alata i uređaja, kao i na osnovne teorije rezanja (struganje, glodanje, 

brušenje), te na osposobljavanje učenika za metode spajanja dijelova poput lijepljenja, lemljenja, 

zavarivanja i zakivanja. Također se izučavaju najvažniji postupci toplotne obrade materijala. Uz tehnička 

znanja, oblast obuhvata i razvoj komunikacijskih vještina, ravnopravnu podjelu zadataka i timski rad, čime 

se doprinosi efikasnosti operativnih aktivnosti. Podstiče se analitičko razmišljanje radi optimizacije 

proizvodnih procesa, sa ciljem povećanja efikasnosti, smanjenja gubitaka vremena i resursa, te 

unapređenja produktivnosti i kvaliteta rada. 

OBLAST B: Osiguranje kvalitete 
 
Osiguranje kvalitete u mašinskoj industriji predstavlja ključan proces koji učenici trebaju usvojiti i 
primjenjivati u okviru nastave nastavnog predmeta Tehnologija obrade i montaže. Ova oblast pruža 
učenicima temeljna znanja o različitim pristupima osiguranja kvaliteta, uključujući ulaznu kontrolu, 
kontrolu kvaliteta tehnološkog procesa i kontrolu kvaliteta gotovog proizvoda. Tokom nastavnog 
procesa učenici stiču vještine potrebne za izradu i interpretaciju tehničke i projektne dokumentacije, 
kao i dokumentacije proizvođača opreme i uređaja. Osposobljavaju se za postupke provjere ispravnosti, 
montaže i održavanja instalacija termotehničkih sistema. Poseban naglasak stavlja se na pravilno 
usvajanje i primjenu metoda kontrole kvaliteta, poput mjerne tehnike, kontrole tolerancija i testiranja 
proizvoda. Za osiguranje kvaliteta od posebne važnosti je tehnička regulativa iz oblasti termotehnike, 
koja obuhvata standarde, tehničke propise, preporuke i uputstva.  
Učenici se obučavaju za rad u skladu sa standardima kvaliteta (BAS, ISO, DIN) i razvijaju razumijevanje 
njihove primjene u industriji. Također, stiču znanja o funkcionalnom ispitivanju opreme, elemenata i 
uređaja, uključujući mašinska mjerenja, metode mjerenja i pravilnu upotrebu mjernih i ispitnih uređaja. 
Ovaj pristup ne samo da razvija odgovornost prema osiguravanju kvaliteta, već i priprema učenike za 
obavljanje odgovornih profesionalnih zadataka u industriji i tehnologiji. 

A 
OPERATIVNI POSLOVI 
Ishodi učenja: 

A.1.1. Identificira 
osnovna svojstva, 
dobivanje i primjenu 
tehničkih materijala. 

 

A.1.2. Primjenjuje načine 
rada, alate i postupke 
pojedinih obrada. 

 

 

 

 

A.1.3. Primjenjuje 
postupke spajanja i 
montaže. 

 

 

 

A.1.4. Primjenjuje 
metode rada, alate i 
postupke za izvođenje 
različitih mašinskih 
obrada 

Indikatori: 
A.1.1.1. Definiše osnovna svojstva tehničkih materijala. 
A.1.1.2. Objašnjava postupke dobivanja tehničkih materijala. 
A.1.1.3. Povezuje tehničke materijale s njihovom primjenom. 
 
 
A.1.2.1. Objašnjava postupke ručne obrade materijala odvajanjem čestica. 
A.1.2.2. Koristi adekvatne alate za ručnu obradu materijala. 
A.1.2.3. Prepoznaje izvore opasnosti i primijenjuje mjere zaštite pri radu s 
ručnim alatom. 
A.1.2.4. Primjenjuje postupke obrade lima. 
A.1.2.5. Dizajnira jednostavni oblik (tijelo) od lima. 
A.1.2.6. Primjenjuje postupke toplotne obrade tehničkih materijala. 
A.1.2.7. Koristi odgovarajuća zaštitna sredstva za različite obrade. 
 
 
A.1.3.1. Tumači osnovne postupke spajanja i montaže mašinskih dijelova u 
skladu sa tehničkim zahtjevima i sigurnosnim standardima, uz naglasak na 
funkcionalnost i efikasnost u industrijskim procesima. 
A.1.3.2. Primjenjuje postupke spajanja razdvojivim vezama. 
A.1.3.3. Opisuje postupke spajanja nerazdvojivim vezama. 
A.1.3.4. Ocjenjuje efikasnost tehnika spajanja i montaže uzimajući u obzir 
kvalitet, sigurnost i troškove. 
 
A.1.4.1. Opisuje postupke mašinske obrade odvajanjem čestica. 
A.1.4.2. Koristi osnovne postupke rezanja materijala. 
A.1.4.3. Proračunava osnovne parametre (režime obrade) u procesu obrade 
skidanja strugotine. 
A.1.4.4. Tumači radne dijagrame parametara za pojedine mašine. 
A.1.4.5. Izvodi mašinske obrade prema zadanim tehničkim specifikacijama. 

KLJUČNI SADRŽAJI 

Osobine željeza i čelika; obojeni metali i legure; nemetali; dizajn lima; rezanje; savijanje; sječenje; piljenje; 
turpijanje materijala, cijevi i profila; izrezivanje lima; ručno savijanje; probijanje i previjanje lima; kovanje i 
presovanje; valjanje, vučenje i istiskivanje; lijevanje; bušenje; struganje; glodanje i brušenje; režimi obrade: 
broj obrtaja, brzina rezanja, posmak i dubina rezanja; zaštita radnika; spajanje vijcima i maticama; spajanje 
klinovima i vijcima; spajanje zakivanjem, lemljenjem, zavarivanjem, lijepljenjem; spajanje dijelova; 
efikasnost spajanja; mašinska obrada; radni dijagrami; tehnička specifikacija. 
 
 

 Srednje I 

Godine učenja i podučavanja predmeta: 1 

PK4 – Odgojno-obrazovni ishodi 

PREPORUKE ZA OSTVARENJE ISHODA 

1. Mogućnosti efikasnog učenja i podučavanja – metodičke smjernice 

U okviru nastavnog predmeta Tehnologija obrade i montaže neophodno je organizirati aktivnosti koje će 
omogućiti učenicima praktičan rad s tehničkim materijalima. Primjera radi, učenici mogu izrađivati 
jednostavne proizvode od lima ili ispitivati različite vrste spojeva. Nastavnici bi trebali demonstrirati 
konkretne primjere obrade materijala i montaže, kako bi učenici mogli bolje razumjeti i vizualizirati radne 
procese. Poseban fokus treba staviti na praktične aktivnosti u kojima će učenici koristiti različite alate pod 
pažljivim nadzorom nastavnika. Pritom je od ključne važnosti osigurati poštivanje svih sigurnosnih mjera. 
Prije svake praktične aktivnosti, potrebno je sprovesti detaljnu teorijsku i praktičnu obuku o sigurnosnim 
pravilima. Nastavnici bi trebali aktivno nadzirati rad učenika prilikom korištenja alata i mašina, osiguravajući 
tako njihovu sigurnost i pravilan rad. 

Za unapređenje procesa učenja, preporučuje se uvođenje softverskih rješenja za simulaciju obrade i 
montaže, omogućavajući učenicima eksperimentisanje u sigurnom i kontrolisanom digitalnom okruženju. 
Osim toga, korisno je koristiti video-materijale i tutorijale koji demonstriraju radne procese, metode obrade 
i montaže te sigurnosne mjere. 

 

2. Mogućnost ostvarivanja međupredmetne povezanosti – međupredmetne korelacije 

Za efikasnije usvajanje i primjenu znanja u nastavnom procesu, moguće je ostvariti međupredmetnu 
povezanost s nastavnim predmetima: Matematika u struci, Tehnologija mašinskih i cijevnih instalacija i 
Praktična nastava. Nastavni predmet Matematika u struci omogućava učenicima primjenu matematičkih 
metoda u analizi tehnoloških procesa, uključujući određivanje parametara za preciznu obradu materijala i 
montažu. Kroz matematiku, učenici razvijaju vještine prostorne geometrije, te sposobnost izračunavanja 
dimenzija, brzinu obrade i drugih ključnih tehničkih karakteristika u procesima obrade. Tehnologija 
mašinskih i cijevnih instalacija pruža učenicima znanja o specifičnim postupcima obrade i montaže koji se 
primjenjuju u industriji, kao i o povezanosti mašinskih sistema s instalacijama. Ovaj nastavni predmet 
omogućava dublje razumijevanje tehničkih zahtjeva za obradu materijala, montažu i instalaciju mašina i 
cijevnih sistema u stvarnim industrijskim uvjetima. Praktična nastava ima ključnu ulogu u primjeni stečenih 
teorijskih znanja u stvarnom radnom okruženju. Kroz praktične vježbe, učenici savladavaju vještine montaže 
mašinskih dijelova, pravilno koriste alate i mašine te razvijaju sposobnost analize tehnoloških problema. 
Ovaj rad omogućava učenicima da povežu teoriju s realnim industrijskim izazovima. Ova međupredmetna 
povezanost omogućava učenicima sveobuhvatno razumijevanje tehnoloških procesa obrade kao i njihovu 
primjenu u industriji, uzimajući u obzir tehničke, ekonomske i praktične aspekte. 

3. Mogućnosti odgojnog djelovanja i razvoja ključnih kompetencija – kompetencijski pristup 

Kroz praktične aktivnosti učenici stiču tehnička znanja, ovladavaju vještinama korištenja alata i mašina te 
usavršavaju sposobnost čitanja i interpretacije tehničkih crteža. Također, analizom i poređenjem tehničkih 
materijala prema njihovim svojstvima i namjeni učenici produbljuju razumijevanje materijalnih procesa i 
tehničkih standarda. 

Nastavnici imaju važnu ulogu u podsticanju učenika na samostalno osmišljavanje i realizaciju projekata, čime 
se jačaju njihova kreativnost, inicijativa i sposobnost praktične primjene stečenog znanja. Poseban naglasak 
stavlja se na poštivanje sigurnosnih pravila, čime se ne samo razvija svijest o važnosti zaštite na radu, već i 
odgovoran odnos prema sebi, kolegama i radnom okruženju. 

Praktični zadaci i rješavanje tehničkih problema podstiču analitičko i kritičko razmišljanje, dok rad na 
grupnim projektima omogućava učenicima razvijanje timskih i komunikacijskih vještina. Organizacija 
diskusija o prednostima i nedostacima različitih postupaka spajanja, obrade i montaže dodatno doprinosi 
njihovom razumijevanju tehničkih procesa i sposobnosti donošenja odluka. 

Korištenje savremenih digitalnih alata za simulaciju tehnoloških procesa igra ključnu ulogu u razvoju 
digitalnih kompetencija. Učenici se također podstiču na razumijevanje industrijskih procesa i primjenu 
tehničkih materijala, što doprinosi razvoju poduzetničkog duha i ekonomskog razmišljanja.  

B 
OSIGURANJE KVALITETE 
Ishodi učenja: 

B.1.1. Izrađuje tehničku i 
projektnu dokumentaciju. 

 

 

 

 

 

Indikatori: 
B.1.1.1. Primjenjuje osnovne elemente tehničke dokumentacije, kao što su 
tehnički crteži, skice i radni nalozi. 
B.1.1.2. Tumači simbole, oznake, tolerancije i tehničke specifikacije. 
B.1.1.3. Povezuje tehničku dokumentaciju sa tehnološkim procesima obrade i 
montaže. 
B.1.1.4. Istražuje zahtjeve projekta u smislu materijala, dimenzija i preciznosti. 
B.1.1.5. Koristi programe i CAD alate za konstruisanje tehničkih crteža. 
B.1.1.6. Primjenjuje digitalne sadržaje i asistente pri izradi tehničke i 
projektne dokumentacije. 

B.1.2. Primjenjuje mjerne 
i kontrolne metode 
kvaliteta obrade. 

 

 

B.1.3. Koristi tehničku 
regulativu iz oblasti 
termotehnike. 

B.1.2.1. Navodi osnovne metode osiguranja kvaliteta u procesu obrade.  
B.1.2.2. Pravilno koristi osnovne mjerne instrumente. 
B.1.2.3. Provodi mjerenja prema zadanim tehničkim specifikacijama. 
B.1.2.4. Tumači rezultate mjerenja i procjenjuje njihovu usklađenost s 
tehničkom dokumentacijom. 
 
B.1.3.1. Primjenjuje relevantne propise i standarde pri rješavanju tehničkih 
zadataka, tumačenju nacrta i pregledavanju tehničke dokumentacije u oblasti 
termotehnike.  
B.1.3.2. Opisuje značaj tehničke regulative u kontekstu zaštite životne 
sredine, energetske efikasnosti i bezbijednosti na radu. 

KLJUČNI SADRŽAJI 

Oznake s tehničkih crteža, uputa, kataloga, tablica, dijagrama; prostorni prikaz predmeta i projekcije tijela 
u ravni; sadržaji tehničkih crteža: projekcije i kote, tolerancije, oznake kvalitete obrade; mjerenje dimenzija 
metrom, pomičnim mjerilom, mikrometrom; vizuelna inspekcija za provjeru dimenzijske tačnosti obradaka, 
testiranje materijala; standardi kvaliteta (BAS, ISO, DIN); sistem upravljanja kvalitetom (ISO standardi); 
zakonska regulativa u vezi s termotehnikom; propisi o energetskoj efikasnosti (EU direktive, nacionalni 
programi); tumačenje simbola i tehničkih specifikacija; CAD programi i digitalni alati u izradi tehničke 
dokumentacije. 

PREPORUKE ZA OSTVARENJE ISHODA 

1. Mogućnosti efikasnog učenja i poučavanja tematske cjeline – metodičke smjernice 

Za efikasno usvajanje znanja o mjernim i kontrolnim metodama kvaliteta obrade te tehničkoj regulativi u 
termotehnici, ključno je koristiti različite nastavne metode koje podstiču aktivno učenje. Naglasak treba biti 
na praktičnoj primjeni kroz rad na konkretnim projektima, korištenje shematskih prikaza, multimedijalnih 
prezentacija i video materijala. 

Posebna pažnja posvećuje se zaštiti na radu, gdje učenici usvajaju sigurne metode rukovanja alatima i 
pravilnu upotrebu zaštitne opreme. Razvoj digitalnih vještina kroz rad s CAD/CAM softverima i digitalnim 
alatima za mjerenje omogućava upoznavanje s modernim tehnikama u industriji. Analiza podataka pomoću 
računarskih programa (Excel, AutoCAD, SolidWorks) doprinosi razvoju analitičkih sposobnosti i preciznosti 
u radu. 

2. Mogućnost ostvarivanja međupredmetne povezanosti – međupredmetne korelacije 

Međupredmetna povezanost omogućava učenicima dublje razumijevanje tehničkih koncepata kroz 
integraciju znanja iz različitih oblasti. Povezivanje tehničkih crteža, mjerenja dimenzija, standarda kvaliteta 
i zakonske regulative sa sadržajima drugih nastavnih predmeta doprinosi razvoju funkcionalnog znanja. 
Učenje Engleskog jezika pomaže učenicima u savladavanju terminologije vezane za tehnologiju obrade i 
montaže, omogućujući im da pravilno komuniciraju na međunarodnoj razini, koristeći stručnu terminologiju 
za rad u globalnom industrijskom okruženju. Također, učenici koriste znanja iz Poduzetništva, što im 
omogućava uvid u ekonomske aspekte obrade i montaže, uključujući planiranje radnih procesa, organizaciju 
proizvodnje, analizu troškova obrade i montaže te poslovnu efikasnost. Kroz ovaj nastavni predmet učenici 
stiču vještine upravljanja resursima i optimizacije procesa s ciljem osiguravanja kvaliteta, smanjenja 
troškova i povećanja konkurentnosti u industriji. Ova povezanost pomaže učenicima razviti holistički pristup 
problemima u industriji, s naglaskom na tehničku izvrsnost i poslovnu održivost. 

 

3. Mogućnosti odgojnog djelovanja i razvoja ključnih kompetencija – kompetencijski pristup 

Učenici razvijaju preciznost, odgovornost i analitičko razmišljanje kroz mjerenje i kontrolu kvaliteta. 
Sposobnost prepoznavanja grešaka i donošenja korektivnih mjera jača njihove vještine rješavanja problema. 
Rad s digitalnim alatima unapređuje informatičke vještine, dok upoznavanje s tehničkom dokumentacijom 
poboljšava tehničku pismenost. Timski rad u mjerenju i kontroli kvaliteta razvija komunikaciju i saradnju, a 
usvajanje tehničkih propisa i standarda doprinosi profesionalnoj etici i svijesti o zaštiti okoliša i sigurnosti na 
radu. 

Učenje i podučavanje nastavnog predmeta Tehnologija obrade i montaže organizira se prema definisanim 

ciljevima i odgojno-obrazovnim ishodima učenja. Nastavnici imaju mogućnost odabira različitih metoda rada 

u skladu s potrebama, interesima i sposobnostima učenika, kao i uslovima rada. Svaki nastavnik može osmisliti 

izvedbu predmetnog kurikuluma s ciljem što boljeg razvoja kompetencija učenika. Proces učenja usmjeren je 

na razvoj ključnih tehničkih kompetencija, povezivanje teorijskih i praktičnih znanja te primjenu sigurnosnih 

standarda. Naglasak je na obradi i montaži, mjerenju i korištenju tehničke dokumentacije i sigurnosnih propisa 

i standarda. Nastava se odvija kroz kombinaciju teorijskih i praktičnih metoda, omogučujući učenicima 

primjenu stečenih znanja na konkretnim zadacima putem praktikuma, rada na prototipovima i projektnim 

zadacima. Korištenje multimedijalnih materijala, poput video prikaza, shematskih prikaza i prezentacija, 

doprinosi boljem razumijevanju postupaka obrade, montaže i mjerenja. Praktične vježbe obuhvaćaju rad s 

preciznim mjernim uređajima, izradu tehničkih crteža prema standardima i izvođenje procesa obrade i 

montaže. Nastavni kabinet treba biti opremljen odgovarajućim nastavnim sredstvima, uključujući digitalne 

mjerne uređaje, uzorke materijala, tehničke crteže i tablice tolerancija. Također, upotreba LCD projektora 

omogućuje vizuelnu prezentaciju nastavnih sadržaja i demonstraciju mjernih postupaka putem 

multimedijalnih materijala. 

Načini realizacije učenja i podučavanja: 

 Projektno učenje i podučavanje – učenici izrađuju projekate koji integrišu različite aspekte tehnologije 

obrade i montaže. 

 Problemsko učenje i podučavanje – učenici dijagnosticiraju tehničke probleme, predlažu rješenja i 

primjenjuju stečena znanja u praktičnim situacijama. 

 Praktično učenje i podučavanje – naglasak je na izvođenju praktičnih vježbi, gdje učenici stiču iskustvo 

kroz rad s materijalima, alatima, mašinama i mjernim uređajima. 

Nastavne metode: 

 Metoda demonstracije i ilustracije – prikazivanje tehnoloških procesa uživo ili putem multimedijalnih 

materijala (videozapisi, animacije, sheme). Demonstracija rada s alatima i mašinama, upotreba modela 

i prototipova, te analiza rezultata mjerenja pomažu učenicima u razumijevanju tehničkih postupaka. 

 Metoda praktičnog rada – izvođenje procesa obrade i montaže s različitim materijalima i alatima, 

analiza tehničkih problema te praktična mjerenja i poređenje s tehničkim specifikacijama. Sigurnost 

na radu je prioritet; učenici usvajaju sigurne metode rukovanja alatima i zaštitnu opremu. 

 Metoda usmenog izlaganja – nastavnik kroz teorijska objašnjenja standarda kvaliteta i zakonskih 

regulativa, uz upotrebu digitalnih alata, potiče razvoj analitičkih sposobnosti učenika. 

Organizacija rada: 

 Grupni rad – učenici sarađuju u manjim timovima, zajednički rješavaju zadatke, analiziraju rezultate i 

prezentiraju ih pred razredom. Nastavnik daje upute, raspoređuje zadatke i prati rad učenika. 

 Individualni rad – učenici samostalno rješavaju zadatke, koji se kasnije povezuju u zajedničku cjelinu. 

Ovaj oblik rada potiče preciznost, analitičko razmišljanje i odgovornost. 

Kombinacija grupnog i individualnog rada omogućuje učenicima razvoj tehničkih i komunikacijskih vještina, 

bolju međusobnu saradnju te kvalitetnije razumijevanje složenih tehničkih i zakonskih aspekata. Na taj način 

učenici postaju aktivni kreatori znanja, sposobni za samostalno rješavanje problema i donošenje kvalitetnih 

odluka u području obrade i montaže. 

PK5 – Učenje i podučavanje 

Vrednovanje znanja u nastavnom predmetu Tehnologija obrade i montaže predstavlja kontinuirani proces 

praćenja ostvarenja ciljeva i odgojno-obrazovnih ishoda učenja. S obzirom na tehničku prirodu predmeta, 

poseban naglasak treba staviti na vrednovanje praktičnih zadataka koji uključuju obradu i montažu prema 

unaprijed zadanim tehničkim specifikacijama. Provjere znanja mogu se obavljati putem specijalizovanih 

softverskih alata, didaktičke opreme i realnih alata, što omogućava holistički pristup procjeni učeničkih 

kompetencija. 

Postoje tri osnovne vrste vrednovanja: 

Vrednovanje za učenje (formativno vrednovanje) – pruža povratnu informaciju o kvaliteti izvršenih zadataka i 

omogućava nastavnicima da prilagode metode podučavanja individualnim potrebama učenika. Podstiče 

saradnju između nastavnika, učenika i roditelja kako bi se poboljšao proces učenja. 

Vrednovanje kao učenje – aktivno uključuje učenike u proces vrednovanja, omogućavajući im razvoj 

samoregulisanog učenja, samoprocjene i samovrednovanja. Kriteriji za vrednovanje i ocjenjivanje moraju biti 

jasni i transparentni kako bi učenici razumjeli šta se od njih očekuje. 

Vrednovanje naučenog (sumativno vrednovanje) – procjenjuje nivo postignuća učenika nakon određenog 

perioda (nakon završetka nastavne cjeline, polugodišta itd.). Ova vrsta vrednovanja se najčešće izražava kroz 

konačnu ocjenu. 

Za kvalitetno vrednovanje u nastavnom predmetu Tehnologija obrade i montaže, potrebno je posvetiti pažnju 

sljedećim aspektima: 

 vrednovanje sposobnosti pronalaženja i interpretacije tehničkih crteža; 

 vrednovanje tačnosti i preciznosti pri mjerenju i obradi materijala; 

 vrednovanje vještine montaže i tehnika spajanja; 

 vrednovanje upotrebe sigurnosnih standarda pri obradi i montaži; 

 vrednovanje analize i rješavanja tehničkih problema; 

 vrednovanje rada u paru ili grupi; 

 vrednovanje individualne analize zadataka i prepoznavanja grešaka. 

Uključivanje učenika u proces vrednovanja ključno je za njihovu motivaciju i razvoj odgovornosti. Ocjenjivanje 

treba biti transparentno, a učenicima treba omogućiti samoprocjenu na osnovu definiranih kriterija. 

Preporučuje se da prije evaluacije praktičnih radova učenici imaju uvid u sve elemente vrednovanja kako bi se 

bolje pripremili za praktične zadatke. 

Metode vrednovanja i samovrednovanja uključuju: 

 portfolio učenika – dokumentacija procesa rada i refleksija o naučenom, 

 samostalna i vršnjačka evaluacija – učenici analiziraju vlastiti i tuđi rad prema definiranim kriterijima, 

 testiranje i praktične provjere – provjera znanja kroz stvarne zadatke i situacije, 

 usmene provjere znanja – diskusije i analize tehničkih rješenja, 

 praktične vježbe – demonstracija vještina i upotrebe alata, 

 grupni projekti – saradnički rad na složenim zadacima, 

 debate – analiza i argumentacija tehničkih rješenja, 

 aktivnost učenika – učestvovanje u diskusijama, rješavanju problema i samostalnim istraživanjima, 

PK6 – Vrednovanje u predmetnom kurikulumu 

 pismene provjere – testovi znanja i tehničkih pojmova. 

U zavisnosti od nastavnih ciljeva, treba birati odgovarajuće metode vrednovanja i tipove zadataka. Prilikom 

zaključivanja ocjena, neophodno je voditi računa o omjeru teorijskog znanja, praktičnog rada i konačnog 

rezultata.  

Nastavnik treba voditi detaljnu evidenciju o postignućima svakog učenika kako bi proces ocjenjivanja bio što 

objektivniji i transparentniji. Učenici trebaju biti upoznati s kriterijima vrednovanja od samog početka kako bi 

imali jasno razumijevanje šta se od njih očekuje i kako mogu napredovati u učenju i razvijanju svojih vještina. 


